
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Kichik maktab yoshidagi oʻquvchilarni har tomonlama tarbiyalashning asosi 

ularda ilmiy dunyoqarashni shakllantirishdan iborat. Bu vazifani amalga oshirishda tabiiy 

fanlarning roli katta. Shunga koʻra, murgʻak qalblarga taʼlim-tarbiya berayotgan 

oʻqituvchilarning oldilarida eng muhim vazifalaridan biri ham oʻquvchilarning tabiat 

goʻzalliklarini koʻra bilishi, uni sevishi, tabiatda yuz berayotgan voqea — hodisalar haqida 

toʻgʻri tushunchaga ega boʻlishi, qolaversa tabiat yaratgan boyliklardan oqilona foydalanish 

ruhida tarbiyalashdan iborat boʻlmogʻi lozim. 

Tabiat — misli onadir. Uning butun borligini his eta olish zarur. Tabiat goʻzalliklaridan, 

estetik zavq olamiz, bu bola ongining rivojlanishiga, uning har tomonlama kamol topishiga 

cheksiz imkoniyatlar beradi. Kichik maktab yoshidagi oʻquvchilarni tabiat bizga inʼom etgan 

ana shu goʻzal manzaralari bilan tanishtirib borishimiz, tabiatning har bir giyohi, har bir 

oʻsimlik va hayvonot dunyosi insonlar uchun, tabiat naqadar katta ahamiyatga ega ekanligini 

tushuntirib borishimiz lozim. Oʻquvchilarni tabiat bilan tanishtirishdan maqsad ona-vatanga 

muhabbatni uygʻotish, tabiatni sevish, asrab-avaylash, oʻsimliklar va hayvonot olamiga 

madaniyat bilan, mehribonlik asosida munosabatda boʻlish kabi insoniylik hislari quchogʻida 

tarbiyalashdan iborat. 

Tahlil va natija. Tabiat-atrofimizni oʻrab turgan bir butunlikdir. Uning jonli va jonsiz 

tabiati, turli-tuman oʻsimliklar dunyosi, hayvonot olamining sir-asrorlarini bilishi, murgʻak 

qalblarni toʻgʻri oʻsib, shakllanishida, tabiatga boʻlgan muhabbatini ortishiga sabab boʻladi. Bu 

borada boshlangʻich sinf oʻquvchilarida tabiatga oid variativ tushunchalarni shakllantirishni 

talab etadi [4]. 

Tabiat — bu dunyo, inson, koinot, jonli va jonsiz borliq. Tor maʼnoda — tabiat fanlarni 

oʻrganadigan obyekt. Tabiat insonga, jamiyatga bogʻliq boʻlmagan qonuniyatga boʻysunadi. 

Inson tabiatning bir qismi, inson tabiat qonunlarini oʻzgartira olmaydi, faqat toʻplamdan 

foydalanib, tabiat elementlarini, qismlarini oʻzlashtirishi mumkin. Tabiat tushunchasi insoniyat 

jamiyati yashashi tabiiy sharoitlarining majmuasi sifatida qaraladi. Tabiatdagi barcha tiriklik 

jarayonlar maʼlum qonuniyat asosiga qurilgan boʻlib, uni bilib, oʻrganib olishimiz, undan 

oqilona foydalanishimiz kerak. 

Binobarin, boshlangʻich sinflarda tabiiy fanlarni oʻqitishda ilk variativ tushunchalarni 

shakllantirish jarayonida tushunchalarning mohiyatiga bir nazar tashlasak. Tushuncha bu-

tafakkur mahsuli hisoblanadi. Tushunchalar qabul qilinadigan va tasavvur etiladigan narsalar 

ustida fikr yuritish natijasida vujudga keladi. Masalan, gulni tasavvur qilish uchun unga 

qarash yеtarli. Oʻsha gul toʻgʻrisida tushuncha hosil qilish uchun esa aniq bilimlar va ularni 

tizimlashtirish boʻyicha fikrlash lozim boʻladi. 

Tushuncha-narsa va hodisalarning muhim xususiyatlari, aloqalari va munosabatlarini 

aks ettiruvchi tafakkur shakli. Tushuncha bilish mahsulidir, bu bilish oddiydan murakkabga 

koʻtarila borib, tushunchalarni mukammallashtiradi, aniqlashtiradi va yangilarini 

shakllantiradi. Tushunchaning asosiy mantiqiy vazifasi biron narsani boshqa narsadan fikran 

ajratishdan iborat. Fanlarni turkumlarga ajratish va tabiiy fanlarni tushunchada 

umumlashtirish tabiat qonunlarini bilishning zarur shartidir. Har bir fan muayyan 

tushunchalar bilan ish koʻradi, ularda bilimlar jamlanadi. Tushuncha hissiy bilish shakllaridan 

farq qilib, inson ongida toʻgʻridan toʻgʻri aks etmaydi. U taqqoslash, analiz, sintez, 

abstraksiyalash, umumlashtirish kabi mantiqiy usullardan foydalangan holda hosil qilinadi. 

Tushunchaning shakllanishi soʻz bilan bogʻliq. Ular oʻrtasidagi uzviy aloqadorlik 

tafakkur va til oʻrtasidagi bogʻlanishning aniq tarzda namoyon boʻlishidir. Tushunchalar soʻz va 

soʻz birikmalari yordamida ifoda qilinadi. Har qanday tushuncha-abstraksiyadan iboratdir, bu 

hol tushunchada voqelikdan uzoqlashgandek tuyulsa-da, haqiqatda esa tushuncha yordamida 

voqelikning muhim tomonlarini ajratib, tadqiq qilish yoʻli bilan chuqurroq bilib olinadi. 

Tushunchalarning oʻzaro aloqadorligi va bir — biriga oʻtib turishi dialektik mantiqning 

tushuncha haqidagi qoidasining muhim tomonlaridan biridir. 

Koʻp yillar muqaddam tabiiy fanlar alohida fan sifatida eʼtirof etilmagan. Lekin tabiatga 

oid bilimlar olimlar nazaridan chetda qolmagan. Tabiiy fanlarni oʻrganishda sharq 

mutafakkirlarining tabiat haqidagi fikrlaridan foydalanish maqsadga muvofiqdir. Ularning 

bizga qoldirgan amaliy va nazariy meroslarini oʻrganish, kelajak avlodni еtuk va barkamol qilib 

tarbiyalashda muhim ahamiyat kasb etmoqda[5]. 

Oʻrta Osiyo xalqlari, jumladan oʻzbek xalqi qadimdan tabiiy manbalar merosiga ega. 

Unda eng moʻtabar, qadimgi qoʻlyozmamiz “Avesto” xalqimizning bebaho mulki sanaladi. Bu 

nodir kitob bundan oʻttiz asr muqaddam shu zaminda yashagan ajdodlarimizning biz 

avlodlarga qoldirgan maʼnaviy tarixiy merosidir. “Avesto”, ayni zamonda, bu qadim oʻlkada 

buyuk davlat, yuksak maʼnaviyat va madaniyat boʻlganligidan guvohlik beruvchi tarixiy 

hujjatdir[1]. 

“Avesto” tabiat, jamiyat va inson oʻrtasidagi munosabatlarni maʼnaviy, ruhiy va axloqiy 

mezonlar orqali uygʻunlashtiruvchi, kishini qurshab olgan olamni oʻrganishga chorlaguvchi 

falsafadir. 

Zardushtiylik diniga sigʻinuvchilar quyosh va suvga eʼtiqod bilan qarashadi. Suvlar 

daryolar, soylar va koʻllarni Ardvisura-Anaxita-Noxid yulduzi timsolida koʻrishadi. Suv orqali 

butun hayot, borliq taqdirini, mavjudligini, ana shu yulduzga bogʻlab unga hamd-u sanolar 

atyishadi, madhlar kuylashadi, iltijolar qilishadi, toʻkin-sochinlik farovonlik istab duolar 

aytishadi. Jumladan: 

Barcha suvlarni olqishlaymiz. Barcha giyohlarni olqishlaymiz. 

Suvlarni chorlaymiz va sharaflaymiz. 

Giyohlarni chorlaymiz va olqishlaymiz. 

Barcha ashavanlarning pok, zabardast va ezgu farvayshiylarini chorlaymiz va 

olqishlaymiz”. 

Bu zaminni olqishlaymiz. 

Bu osmonni olqishlaymiz.  

Zamin va osmon oʻrtasidagi barcha ezgu hodisalarni olqishlaymiz. 

Ashavan odamlar eʼzozlagan neki munosibdir olqishlaymiz”. 

“Avesto” da noyob dorivor giyohlar haqida qimmatli maʼlumotlar mavjud. Bundan 

tashqari, uy-joy, atrof-muhit, tabiatni muhofaza qilish, uni asrash toʻgʻrisida tavsiyalar berilgan. 

Oʻrta asrlarda Oʻrta Osiyoda yashab ijod etgan olimlardan Muhammad Muso al-

Xorazmiy, Abu Nasr Forobiy, Abu Rayhon Beruniy, Abu Ali ibn Sino va boshqalar tabiiy 

fanlarning rivojlanishiga katta hissa qoʻshganlar. Ular hali ekologiya fani dunyoga kelmagan 

davrda tabiat va undagi muvozanat, oʻsimlik va hayvonot dunyosi, tabiatni eʼzozlash haqida 

qimmatli fikrlar aytganlar[2]. 

Buyuk alloma Muhammad ibn Muso al-Xorazmiy Oʻrta Osiyolik buyuk matematik, 

astronom, geograf, fan tarixida ilk qomusiy olimlardan biri. Xorazmiy tabiiy fanlar 

taraqqiyotida chuqur iz qoldirgan asarlaridan biri “Ziji Koʻragoniy”dir. Asar nazariy 

astronomiya va astronomik jadvallardan iborat. Asar oʻrta asrlar fanidagi astronomiyaga oid 

dastlabki asar boʻlib, 37 bobdan iborat va 116 ta jadvalni oʻz ichiga oladi. Unda turli taqvimlar, 

Quyosh, Oy, sayyoralarning harakati va boshqalar haqida maʼlumotlar keltirilgan. 

Xorazmiyning “Kitob-amal bil-asturlobot” (Astrolyabiyalar bilan amallar haqida kitob) asarida 

qadimiy va Oʻrta asr astronomiyasining asosiy kuzatuv asbobi boʻlgan astrolyadiya (arabcha 

asturlob) yasash va undan foydalanish, osmon yoritgichlarining balandligi va bir kunlik 

harakati, geografik obyektlarning koordinatalari yangi oy chiqish muddatlarini aniqlash, aniq 

va loʻnda qoidalar tarzida bayon qilingan. 

Abu Nasr Forobiy zamonasining ilmlarini puxta oʻzlashtirib fanlar rivojiga ulkan hissa 

qoʻshgani uchun “al-Muallim as-soniy” (ikkinchi muallim, Aristoteldan keyin) “Sharq Arastusi” 

nomlariga sazovor boʻlgan[8]. 

Farobiy fanlarni tasniflashda borliq xususiyatlarining tahlilidan va ularning fanda aks 

etishidan kelib chiqadi. Uning tasnifi, eng avvalo, tabiatni, tafakkur va nutqni, til va mantiqni 

oʻrganishga qaratilgan edi. 

Mutafakkir borliq muammosini “Vujudi vojib” va “Vujudi mumkin” taʼlimotidan kelib 

chiqqan holda tushuntiradi. Uningcha, “Vujudi vojib” barcha mavjud yoki paydo boʻlishi 

mumkin boʻlgan narsa, jism va moddalarning birinchi sababchisidir, “Vujudi mumkin” esa 

barcha yaratilgan mavjud boʻlgan va yaratilajak narsa va ashyolarni anglatadi. 

Forobiy tabiat ashyo va jismlar turli shakllar muayyan izchillik va zaruriyat boʻyicha yuz 

beradigan tadrijiy jarayonlar asosida paydo boʻladi deb hisoblaydi. Yerdagi aql-ruh va barcha 

moddiy jismlar, yaʼni 4 unsur: tuproq, havo, olov, suvdir. 4 unsur esa nabotot olami, o'simlik va 

hayvonot olami va jonsiz tabiat vujudga keladi. Organik olamga oʻsimlik ruhi, hayvoniy ruh va 

inson ruhi xosdir. Jismlarga harakat xos boʻlib, ular oʻzaro bir-biri bilan bogʻlangan. Forobiy 

tabiiy narsalar tabiat tomonidan yaratilganligini va bunda inson omilining taʼsiri katta 

ekanligini, tabiiy va sunʼiy tanlash hamda tabiatga koʻrsatiladigan boshqa taʼsirlarni atroflicha 

baholagan. 

Abu Rayhon Beruniy koinotdagi hodisalarni taraqqiyot qonunlari, narsa va 

hodisalarning oʻzaro taʼsiri bilan tushuntirishga urinadi. Olim yеrdagi baʼzi hodisalarni 

quyoshning taʼsiri orqali izohlaydi. Beruniyning fikricha, yеrdagi oʻsimlik va hayvonot 

olamining yashashi uchun zarur imkoniyatlar cheklangan. Lekin oʻsimlik va hayvonlar doimo 

koʻpayishga intiladi va shu maqsadda kurashadi.  

Abu Rayhon Beruniy oʻzining tabiiy-ilmiy kuzatishlari, tajribalari asosida tabiatdagi 

hodisalar maʼlum tabiiy qonuniyatlar asosida boshqariladi, ularni tashqaridan taʼsir etuvchi har 

qanday kuch oʻzgartirish qobiliyatiga ega emas, degan xulosaga keladi. 

Abu Ali ibn Sino yirik qomusiy olim sifatida tanilgan. Uning 450 ta asari mavjud boʻlib, 

bizgacha 240 tasi еtib kelgan. Ibn Sino asarlari orasida “Tib qonunlari” shox asari tibbiyot 

ilmining qomusi boʻlib, oʻrta asr tibbiyot ilmi tarqalishining oliy choʻqqisi boʻlib hisoblanadi. 

Uning ilmiy merosini shartli ravishda 4 qismga, yaʼni falsafiy, tabiiy, adabiy va tibbiy sohalarga 

boʻlish mumkin. Olim shularning har birida chuqur iz qoldirgan[7]. 

Ibn Sino oʻz davridagi tabiiy fanlarning rivojiga ham ulkan hissa qoʻshgan olimdir. U 

materiyani eng sodda boʻlinmas shakli 4 unsur: havo, olov, suv, tuproqdan iborat deb aytadi. 

Ularning turlicha oʻzaro birikuvi natijasida murakkab moddiy narsalar shaklan oʻzgarishi 

mumkin, lekin ularning moddiy asosi 4 unsur yoʻqolmaydi, abadiy saqlanadi. Ibn Sinoning 

fikricha avval togʻ-toshlar, soʻng oʻsimlik, hayvonot va taraqqiyotning yakuni sifatida boshqa 

jonzotlardan aqli tafakkur qilish qobiliyati va tili bilan farq qiluvchi inson vujudga kelgan. Uning 

tabiiy, ilmiy qarashlari “Kitob ash-shifo” ning tabiiy fanlarga oid qismida bayon qilingan. 

Olimning fikricha, barcha maʼdanlar 4 guruhga: toshlar, eriydigan jismlar (metallar), 

oltingururtli yonuvchi birikmalar va tuzlarga boʻlingan. Uning “Kitob ash-shifo” ning “an-Nabot” 

(oʻsimliklar) qismida oʻsimliklarning turlari, paydo boʻlishi, oziqlanishi, oʻsimlik aʼzolari va 

ularning vazifalari, koʻpayishi hamda oʻsish sharoitlari haqida yozadi, ilmiy terminologiya 

yaratish sohasida ham ish olib borgan. 

Zahiriddin Muhammad Bobur nafaqat shoir balki podsho, ovchi, tarixchi, bogʻbon va 

tabiatshunos boʻlgan. “Boburnoma” asarida Bobur oʻzi koʻrgan kechirganlari, yurgan joylari 

tabiati, boyligi, urf-odati, hayvonoti, oʻsimliklarini tasvirlagan. Asarda еr, suv, havoga tegishli 

xalq soʻzlari koʻplab uchraydi. “Boburnoma” Oʻrta Osiyo, Afgʻoniston, Hindiston kabi 

mamlakatlar tarixi, sotsial-iqtisodiy ahvoli, tabiati, etnografiyasi, geografiyasi sohalarini 

qamrab olgan mumtoz asardir[3]. 

Xulosa. Fargʻona, Andijon, Samarqand, Kobul, Hirot, Agra kabi yirik shahar -

viloyatlarning jugʻrofiy-maʼmuriy tuzilishi, daryo va suv havzalari, choʻl-adirlari, togʻ-sahrolari, 

bogʻu-rogʻlari, tabiati, iqlimi, hayvonot va oʻsimliklar dunyosi, tabiiy boyliklar haqida mufassal 

maʼlumotlar beriladi. 

Bobur nihoyatda sinkov shaxs boʻlgan. U tarjimai holida oʻlkalarda koʻrgan jamiki 

oʻsimliklarni birma-bir bayon qilgan. Muallif tuzgan manzarali va mevali daraxtlarning roʻyxati 

biz uchun katta ahamiyatga ega. Shu roʻyxat tufayli biz XVI asr boshlarida Oʻrta Osiyo, 

Afgʻoniston, Hindistondagi oʻsimliklar va hayvonot dunyosi haqida tasavvurga ega boʻlamiz. 

Oʻsimliklar dunyosi, hayvonot olami yosh qalbning toʻgʻri oʻsib shakllanishida, tabiatda 

boʻladigan voqea-hodisalarning sir-asrorini oʻrganib voyaga еtishida katta manba boʻlib xizmat 

qiladi[6]. Shu bilan bir qatorda yoshlarni tabiat elementlari vositasida tarbiyalash gʻarb 

pedagoglari ham oʻz merosini qoldirishgan. Ularning yirik vakillaridan biri Yan Amos 

Komenskiy Chexiyalik mashhur pedagog. U oʻzining ongli hayotini va amaliy pedagogik 

faoliyatini, yaratgan ilmiy asarlarini bolalarni oʻqitish va tarbiyalashdek oliyjanob ishga 

bagʻishlagan. 

